
Ilmiy rahbar:
Maxmudov Abrorxon Axmadxonovich
Texnika fanlari bo‘yicha falsafa doktori (PhD)

ORCID: 0000-0003-4594-9335

Annotatsiya: Ushbu maqolada tarixiy obidalarni turizm taraqqiyotidagi o‘rni va mamlakatimizda turizm sohasi bo‘yicha 
milliy brend va imijni yaratish ahamiyati yoritib beriladi. Tarixiy yodgorliklarimiz turizm sohasini rivojlantiribgina qolmay, 
mamlakatimiz iqtisodiyotiga ham yetarlicha o‘z hissasini qo‘shmoqda. Bundan tashqari, ular bizning qadriyatlarimizni, 
o‘tmishimizni ham eslatib turadi. Sayyohlarni jalb etishda ham katta ahamiyatga ega va shu orqali mamlakatimiz turistik 
salohiyati ortib, xalqaro miqyosdagi o‘rni ham ortib bormoqda. O‘zbekistondagi eng mashhur tarixiy obidalardan biri 
bo‘lgan Xiva, ya’ni Ichan Kala misolida ko‘rib chiqamiz va turli yillar davomida turizm taraqqiyotiga ta’sirini yoritib beramiz.

Kalit soʻzlar: Tarixiy yodgorliklar, madaniy meros, turizm taraqqiyoti, sayyohlik, iqtisodiyot, milliy qadriyatlar.

Abstract: This article examines historical monuments in our country, their history, our values, and their contribution to the 
tourism industry. Our historical monuments not only develop the tourism sector but also make a significant contribution 
to the economy of our country. In addition, they remind us of our values and our past. They are also of great importance 
in attracting tourists, and thereby increasing the country’s tourism potential and its role at the international level.  We will 
consider the example of Khiva, namely Ichan Kala, one of the most famous historical monuments in Uzbekistan, and 
analyze its impact on tourism development over the years.

Key words: Historical monuments, cultural heritage, tourism development, tourism, economy, national values.

Аннотация: В данной статье мы рассмотрим исторические памятники нашей страны, их историю, наши ценности и 
их вклад в сферу туризма. Наши исторические памятники не только развивают туристическую отрасль, но и вносят 
значительный вклад в экономику нашей страны, а также напоминают нам о наших ценностях и нашем прошлом. 
Большое значение имеет и привлечение туристов, а вместе с этим возрастает туристический потенциал нашей 
страны, возрастает и её роль на международном уровне. Рассмотрим на примере одного из самых известных 
исторических памятников Узбекистана — крепости Хива, то есть Ичан-Кала, и осветим его влияние на развитие 
туризма в разные годы.

Ключевые слова: исторические памятники, культурное наследие, развитие туризма, туризм, экономика, 
национальные ценности.

K I R I S H
Raqamli texnologiyalar jadal rivojlanayotgan sharoitda turizm industriyasi iqtisodiyotning eng muhim va 

istiqbolli tarmoqlaridan biriga aylanmoqda. Turizm salohiyatiga ega davlatlar uchun mazkur soha nafaqat 
sarmoya manbai, balki milliy qadriyatlar va tarixiy merosni aks ettiruvchi muhim yo‘nalish hisoblanadi.

O‘zbekiston Respublikasi Prezidenti Shavkat Mirziyoyev turizmni mamlakat iqtisodiyoti va madaniyatini 
rivojlantiruvchi ustuvor soha sifatida bir necha bor ta’kidlab kelgan. Jumladan, “Turizm – iqtisodiyotimizning 
strategik tarmoqlaridan biridir”, “O‘zbekistonning boy tarixi, qadimiy obidalari va go‘zal tabiati turizmni 
rivojlantirish uchun katta imkoniyat yaratadi”, “Turizm orqali biz dunyoga xalqimizning madaniyati, urf-odatlari 
va mehmondo‘stligini namoyon etamiz”, “Turizmni rivojlantirish – bu nafaqat iqtisodiy, balki ma’naviy taraqqiyot 
hamdir”, “Yurtimizga kelayotgan har bir mehmon O‘zbekiston haqida ijobiy taassurot bilan qaytishi muhim” kabi 
fikrlar orqali sohani rivojlantirish, madaniy meros va tarixiy shaharlarni xalqaro miqyosda keng targ‘ib etish 
zarurligini alohida qayd etgan.

M A V Z U G A  O I D  A D A B I Y O T L A R  S H A R H I
Bugungi kunda turizmni rivojlantirishda tarixiy obidalar muhim ahamiyatga ega yo‘nalishlardan biri sifatida 

e’tirof etilmoqda. Xorijiy olimlarning ilmiy qarashlariga ko‘ra, mazkur sohaning samarali rivoji tarixiy merosni 
asrab-avaylash va barqaror boshqaruvni ta’minlash bilan uzviy bog‘liqdir. Jumladan, John Swarbrooke o‘zining 
“Sustainable Tourism Management” asarida turizmni rivojlantirish jarayonida tarixiy obidalarni muhofaza qilish 
va barqarorlik tamoyillariga amal qilish zarurligini ta’kidlaydi.

Shuningdek, Richard Butler tomonidan ishlab chiqilgan “The Tourism Area Life Cycle” konsepsiyasiga 
ko‘ra, turistik hududlar, jumladan, tarixiy obidalar, ma’lum rivojlanish bosqichlariga ega bo‘lib, ularni samarali 
boshqarish va muhofaza qilish muhim ahamiyat kasb etadi. Niderlandiyalik olim Greg Richardsning fikricha, 
madaniy meros va tarixiy yodgorliklar turizm sohasining yetakchi yo‘nalishlaridan biri bo‘lib, uning rivojlanishida 
muhim omil sifatida namoyon bo‘ladi.

Mamlakatimizda ham ushbu yo‘nalishda ilmiy tadqiqotlar olib borgan olimlar mavjud. Xususan, Rasul 
Kadyrov o‘zining turizm va madaniy merosga bag‘ishlangan ilmiy ishlarida tarixiy obidalar orqali milliy turizmni 
rivojlantirish imkoniyatlarini asoslab beradi. Shuningdek, Dilshod Turayevning tadqiqotlariga ko‘ra, tarixiy 
obidalar va turizm infratuzilmasining rivojlanish darajasi turizm samaradorligining oshishiga bevosita ta’sir 
ko‘rsatadi.

T A D Q I Q O T  M E T O D O L O G I YA S I
Mazkur tadqiqotda tarixiy obidalar asosida madaniy turizmni rivojlantirish masalalari kompleks yondashuv 

asosida o‘rganildi. Tadqiqot jarayonida ilmiy bilishning tahlil va sintez, taqqoslash, umumlashtirish hamda tizimli 
yondashuv usullaridan foydalanildi. Xususan, O‘zbekiston hududidagi tarixiy obidalar turizmi holati, ularning 
turizm rivojiga ta’siri va milliy brendni shakllantirishdagi o‘rni ilmiy adabiyotlar hamda mavjud ma’lumotlar 
asosida tahlil qilindi.

Shuningdek, YUNESKO “Jahon merosi” ro‘yxatiga kiritilgan obyektlar misolida tarixiy obidalarning turizm 
salohiyatiga ta’siri o‘rganildi. Tadqiqotda Xiva shahridagi Ichan qal’a namunasi asosida amaliy tahlil olib borildi. 
Olingan natijalar asosida tarixiy obidalar orqali madaniy turizmni rivojlantirish va milliy brendni shakllantirish 
bo‘yicha ilmiy xulosalar ishlab chiqildi.

T A H L I L  V A  N A T I J A L A R 
O‘zbekistonda turizm industriyasining muhim yo‘nalishlaridan biri bo‘lgan tarixiy obidalar turizmi izchil 

rivojlanib bormoqda. Mazkur obidalarning ayrimlari YUNESKOning “Jahon merosi” asosiy ro‘yxatiga kiritilgan. 
Mamlakatimizda boy tarixiy merosga ega bo‘lgan Samarqand, Xiva, Buxoro, Shahrisabz va Termiz kabi qadimiy 
shaharlar bugungi kunda jahon sayyohlarini o‘ziga jalb etuvchi muhim turistik markazlar hisoblanadi.

YUNESKOning “Jahon merosi” asosiy ro‘yxatiga jami 962 ta obyekt kiritilgan bo‘lib, ulardan 4 tasi 
O‘zbekiston hududiga to‘g‘ri keladi. Jumladan, Xorazm viloyatidagi Ichan qal’a, Buxoro viloyatidagi Buxoro 
shahri tarixiy markazi, Qashqadaryo viloyatidagi Shahrisabz shahri tarixiy markazi hamda Samarqand 
viloyatidagi “Samarqand — madaniyatlar chorrahasi” majmuasi ushbu ro‘yxatdan joy olgan. Mazkur ko‘rsatkich 
umumiy sonning 0,4 foizini tashkil etadi.

O‘zbekiston Markaziy Osiyodagi eng qadimiy va boy tarixga ega mamlakatlardan biri hisoblanadi. Turizm 
sohasida mamlakat o‘zining rang-barang madaniy merosi, tarixiy obidalari hamda betakror tabiiy manzaralari 
bilan ajralib turadi. Shuningdek, O‘zbekiston hududi tog‘lari, cho‘llari va ko‘llari bilan tabiat turizmi uchun ham 
jozibador hisoblanadi. Jumladan, Chotqol va Amirsoy kabi tog‘li maskanlar yilning barcha fasllarida sayyohlarni 
o‘ziga jalb etadi.

So‘nggi yillarda O‘zbekistonda turizm sohasini rivojlantirishga alohida e’tibor qaratilmoqda. Xususan, viza 
tartiblarini soddalashtirish, aeroportlarni modernizatsiya qilish, yo‘l infratuzilmasini takomillashtirish kabi chora-
tadbirlar amalga oshirilmoqda. Shu bilan birga, mehmonxonalar va turar joylar soni ortib bormoqda, xalqaro 
investitsiyalar jalb etilmoqda hamda turizm xizmatlari turlari kengaytirilmoqda.

Quyidagi yo‘nalishlar turizm rivojida muhim ahamiyat kasb etmoqda:
•	 tarixiy shaharlar bo‘ylab ekskursiyalar;
•	 milliy taomlar va hunarmandchilik mahsulotlari;
•	 sayyohlik festivallari va xalqaro tadbirlar;
•	 ekoturizm va adrenalin turizmi (tog‘ sayohatlari, chang‘i sporti).
Milliy brend — bu ma’lum bir davlat yoki millatga xos bo‘lgan mahsulot, xizmat, madaniyat, urf-odat va 

qadriyatlarning xalqaro miqyosda tan olinishi jarayonidir. Ya’ni, milliy brend orqali mamlakatning o‘ziga xosligi, 
sifati va obro‘-e’tibori namoyon bo‘ladi. U davlatning iqtisodiyoti, turizmi, madaniyati va mahsulotlarini boshqa 
mamlakatlarga tanitishda muhim ahamiyat kasb etadi. Agar biror mahsulot yoki xizmat xalqaro miqyosda 
mashhurlikka ega bo‘lib, muayyan davlat bilan bog‘liq bo‘lsa, u milliy brend sifatida e’tirof etiladi.

Mazkur tushuncha zamonaviy iqtisodiy munosabatlarda nisbatan yangi bo‘lsa-da, uning ahamiyati tobora 
ortib bormoqda. Milliy brendni shakllantirish jarayoni odatda davlat faoliyatining asosiy yo‘nalishlari — eksport, 
davlat boshqaruvi, turizm, investitsiyalar va migratsiya, aholi salohiyati hamda madaniyat va meros kabi 
omillar orqali amalga oshiriladi. Ushbu yo‘nalishlar jamlanib, xalqaro hamjamiyatda mamlakat haqidagi ijobiy 
tasavvurlarni shakllantiradi.

Milliy brendni shakllantirish mamlakatning ichki imkoniyatlari, resurslari va strategik ustuvor yo‘nalishlaridan 
kelib chiqib amalga oshiriladi. O‘zbekistonda ham milliy brendni rivojlantirish bo‘yicha izchil ishlar olib borilmoqda 
va bu borada marketing yondashuvlarini yanada takomillashtirish, ilg‘or xorijiy tajribalarni o‘rganish muhim 
ahamiyat kasb etadi.

Milliy brend tizimini ishlab chiqish bugungi kunning dolzarb vazifalaridan biri hisoblanadi. Xususan, “Nation 
Brands Index” kabi xalqaro reytinglarni o‘rganish hamda ular asosida milliy tovar va xizmatlar uchun samarali 
brending mexanizmlarini ishlab chiqish muhim ilmiy-amaliy ahamiyatga ega.

Zamonaviy brend iste’molchilar ongida barqaror va ijobiy taassurot shakllantiradi hamda uni raqobatchilardan 
tez ajratib olish imkonini beradi. Brand Finance tashkilotining so‘nggi tadqiqotlariga ko‘ra, dunyodagi eng 
yuqori qiymatga ega brendlar asosan AQSh, Buyuk Britaniya va Germaniyada shakllangan. Mazkur davlatlar 
tajribasidan samarali foydalanish milliy brendni rivojlantirish jarayonida muhim omil bo‘lib xizmat qiladi.

Shuningdek, brend qiymatini baholashda davlatning turizm salohiyati, investitsion jozibadorligi, yalpi ichki 
mahsulot ko‘rsatkichlari, savdo siyosati, ijtimoiy omillar va boshqa mezonlar ham inobatga olinadi.

X U L O S A  V A  T A K L I F L A R
Tarixiy obidalar mamlakatimizning boy madaniy merosi va milliy qadriyatlarini o‘zida mujassam etgan 

bebaho boylik hisoblanadi. Ular nafaqat o‘tmish tariximizni aks ettiradi, balki turizm sohasining rivojlanishida 
ham muhim o‘rin egallaydi. Tarixiy yodgorliklar orqali yurtimizga ko‘plab sayyohlar tashrif buyurmoqda, bu esa 
mamlakat iqtisodiyotining barqaror o‘sishiga hamda xalqaro miqyosda O‘zbekistonning nufuzini oshirishga 
xizmat qiladi.

Shuningdek, tarixiy obidalarni asrab-avaylash, ularni restavratsiya qilish va keng targ‘ib etish madaniy 
turizmni yanada rivojlantirishga ijobiy ta’sir ko‘rsatadi. Xususan, Xiva shahridagi Ichan qal’a kabi tarixiy 
maskanlar milliy merosimizning yorqin namunasi bo‘lib, sayyohlarni jalb etishda alohida ahamiyat kasb etadi.

Shu bois, tarixiy obidalarni saqlash, ularni zamonaviy turizm talablari asosida rivojlantirish hamda kelajak 
avlodlarga yetkazish muhim vazifalardan biri hisoblanadi. Bu orqali nafaqat turizm sohasi rivojlanadi, balki milliy 
tariximiz va madaniyatimiz ham keng targ‘ib etiladi.

